
[bookmark: _Rugby_ASM]Rugby ASM
Pieter Raath skryf:  “In rugby is daar ’n paar reëls wat jou gesonde verstand vir jou sal sê: Hou hierby anders gaan  jy sonder die beker huis toe. Een van daardie reëls is om nooit die bal vir iemand uit te gee wat in ’n swakker posisie as jy is nie. Maar moet nou ook nie selfsugtig aan ’n bal vasklou terwyl iemand anders kan punte aanteken nie. 
“Binne hierdie reëls het die ASM (Algemene Sinodale Moderamen) verlede week gaan kyk na al die prioriteite wat die sinode in Oktober 2011 vasgestel het en besluit om in die meeste gevalle die bal te laat loop na persone of taakspanne in beter posisies. Verder het ons ook rondom prioriteite ’n eie spelpatroon gekies wat nie toelaat dat die ander span, of selfs toeskouers, ons spelpatroon dikteer nie.”  Lees verder.

[bookmark: _Ons_eie_geloofshelde]Ons eie geloofshelde
ePosduif 43 het vertel van die geloofsheld, evangelis David Maduma – ‘n ware kryger vir die Evangelie. 
Die agtergrond daarvan was die belangrike versoek van die Moderamen en Joint Moderamen dat ons na leraars en evangeliste (Van der Merwes en Nkosi’s en Moodley’s) van ons drie kerke, wat reeds afgetree het en tussen ons woon, sal omsien. Die ringe van al drie kerke word steeds versoek om hierdie mense te identifiseer, te besoek en te ondersteun. 
Ons wil ook die herinneringe van ons geloofshelde bewaar en met mekaar deel. Daarom die mooi, maar dringende versoek: Kry tydens julle besoek hulle herinneringe op skrif (met foto’s as dit kan) en stuur dit vir die ePosduif. 

Evangelis Albert Murugan – Woon ongelukkig nie meer tussen ons nie, maar dat dit grootliks sy bediening was wat gelei het tot die stigting van die RCA moet ook vertel word.  Dit het onder ons aandag gekom toe sy kleinkinders by die argief na hulle oupa se voetspore kom soek het. Lees verder.

[bookmark: _LIG_is_op][bookmark: _Ou_Kategeseboeke_vir]Ou Kategeseboeke vir Kanada - Terugvoer
In ePosduif 43 het Alan Martins uit Kanada gevra: “Ek is op soek na ‘n ou stel  Sondagskool boeke wat vroeër in gebruik was (ongeveer 1975-1990) in die NG Kerk. Ek is in Kanada gebore.  My pa was in die diplomatieke diens.  Ek het in Pretoria skool gegaan en in Pretoria Seuns Hoër gematrikuleer.  Sedertdien is ek terug in Kanada en woon tans in Alberta. Ek onthou nog die Sondagskool en katkisasie dae.  Daar is geen gelyke hier in Noord Amerika nie.  Sondagskool hier is niks anders as "glorified babysitting" nie, en hier is geen sprake van katkisasie nie.  Ek sal graag weer my geheue wil verfris met wat ek destyds geleer het en selfs moontlik iets soortgelyks hier begin.”  

Terugvoer: 
1. Die argief in Stellenbosch het ‘n klompie duplikate van Sondagskoolboeke in bewaring gehad en kon dit aan Martin stuur.
1. Die Bestuurshoof van Bybel-Media, Jan Wentzel het ook Martin se versoek gelees en kontakbesonderhede gevra, met die opmerking: “Ek sal graag inligting en materiaal wil aanstuur.”
1. Susan Fourie, wat kategesemateriaal saam met Bybel-Media bemark, het laat weet haar produkte is inhoudelik op dieselfde lees geskoei as die vorige eeu s’n, maar die metode van aanbieding is meer kontemporêr en visueel. Sy is ook gewillig om te help. Meer inligting is op www.fxit.co.za.

Wat mens net weer laat besef die Kerk se elektroniese kommunikasiestelsel is nogal ‘n indrukwekkend effektiewe netwerk.
Inhoudsopgawe
[bookmark: _Durban_Metropool-Bediening_se]Durban Metropool-Bediening se webblad
Durban Metropoolbediening is die inisiatief van die Ring van Durban NG Kerk.
’n Sprokiesverhaal van samewerking is besig om in die middestad van Durban te ontvou. ’n Ouderling en sakeman, dr Hennie Combrink, het ’n bediening Moriah met sy eie finansiering begin. Die fokus was die armstes van die armes, in ’n omgewing waar daar ’n massa onwettige immigrante, baie nood en groot uitdagings was. Oor die afgelope twaalf jaar het hierdie bediening onafhanklik van die NG Kerk se formele strukture ontwikkel.
Terselfdertyd het die NG Gemeente Durban, wat in 1913 gestig is ná 1994 begin kwyn, soos met die meeste middestadgemeentes gebeur. Die sosio-ekonomiese werklikhede het lidmate oor die bulte na die voorstede gedryf. Teen 2004 het nog net sowat 100 lidmate by dié gemeente ingeskakel.
Ds. Samuel Blom het soos ’n wakker krieketspeler die 10de paaltjie vir die NG Kerk in stand gehou. Met sy swaeltjieprojek kon die kerkdeure oop bly. Maar teen 2009 het slegs 20 lidmate nog gereeld eredienste bygewoon. Gelukkig het oom Samuel die mooi ou kerkgebou in die middestad as nasionale gedenkwaardigheid laat verklaar en pragtige verbeterings is aangebring.
Jesus het ons egter nie geroep om net nasionale monumente in stand te hou nie. Die nood van die stad het die NG Kerk se Metropoolbediening in Durban aan die hart gegryp. Ná maande se onderhandelings is die gebou in ’n eiendomstrust geplaas en kon die Afrikaanse bediening saam met ander bedieninge daar voortgaan. Waar die kerkgebou tevore skaars meer as ’n uur per week gebruik is, het alles nou radikaal verander.
Meer inligting by www.durbanmb.co.za 
Inhoudsopgawe
[bookmark: b07webbelhar][bookmark: _Nuwe_webblad_moedig]Nuwe webblad moedig gesprek oor Belhar aan
Die politieke en kerklike konteks bied feitlik altyd die konkrete aanleiding waarom belydenisskrifte ontstaan. Dit geld van elkeen van die belydenisskrifte (meer as 100) wat vroeg reeds binne die Gereformeerde gemeenskap en tradisie gebore is, asook van die belydenisse wat daarna geskryf sou word. Die verwoording van hulle geloof in reaksie op spesifieke politieke en historiese uitdagings is telkens deur die opstellers as noodsaaklik beleef.  Maar  dit laat die gevaar ontstaan dat ‘n mens die agtergrond en politiek as maatstaf vir die beoordeling van ‘n belydenisskrif gebruik, terwyl jy nie werklik die inhoud ken nie.  
Daar is nou 'n webblad waar belangstellendes 'n een-stop-katalogus van materiaal oor die Belhar-Belydenis kan kry.  Besoek gerus www.belydenisvanbelhar.co.za  Daar is ook geleentheid om kommentaar te lewer.
Inhoudsopgawe
[bookmark: _LIG_is_op_1]LIG is op die rakke
[image: LIG1211cv001-medium.jpg]Een tydskrif waarna almal uitsien!
Maak seker dat jy jou uitgawe in die hande kry.



[bookmark: _Nuwe_Publikasie]Nuwe Publikasie
[image: Vreugde.jpg]Ten spyte van ons daaglikse struikelblokke bly die lewe steeds ’n vreugde! Nina Smit fokus in ’n Lied van vreugde in 52 dele op die verskillende fasette van vreugde. Sy moedig jou aan om vir jou ’n droom te kry, sy lei jou na blywende blydskap en sy wys vir jou die pluspunte van gehoorsaamheid. Vroue van alle ouderdomme sal aanklank vind by hierdie boek.
Elke gedeelte het ’n kernaanhaling, gebed en iets om oor na te dink. Daar is ook vrae met plek waar jy antwoorde en voornemens kan neerskryf. 
’n Lied van vreugde sal jou help om waarlik elke dag vreugde te lééf.

Inhoudsopgawe

[bookmark: _Verjaarsdae:__Week]Verjaarsdae:  Week  13 tot 19 November  
14 November – Ds. Neels Klynsmith (Vryheid) – neels@vryheidklipkerk.co.za 
18 November – Ds. Louis van der Walt (Scottburgh) – ngk@scottburgh.co.za 
Ons hartlike gelukwense!

Gemeentes herdenk: 
1954.11.13 –     Dalk nou ‘n stukkie vergete geskiedenis, maar die NG Gemeente Drakensberg het 57 jaar gelede van Pietermaritzburg-Noord en -Suid afgestig. Dit het die distrikte Underberg, Polela en Ixopo ingesluit. Die gebied het ongelukkig ook onder die ontvolking van die platteland deurgeloop en vanaf 2007 vorm dit deel van Kokstad gemeente. 
1854.11.19 -      NG Gemeente Utrecht. Nog ‘n gemeente met ‘n ryke verlede : Die eerste Christelike byeenkoms binne die grense van die latere gemeente Utrecht is op die vooraand van die “Slag van Bloedrivier” (1838) deur Sarel Cilliers gehou.  Baie Trekkers het hulle in die gebied oorkant die Oranjerivier gevestig, sodat die eerste gemeente kort daarna in Pietermaritzburg gestig is. Teen 1852 het dr HE Faure predikant van Pietermaritzburg gemeente geword, maar die uitgestrekte gebied het behoorlike bediening onmoontlik gemaak. In 1854 is die noordelike deel van Natal afgestig tot ‘n tweede gemeente: Utrecht. Predikante was skaars, maar ds. Faure en later ds. DPM Huet het gereeld die lang reis deur die gebied per ossewa aangepak.In 1857 kon die eerste kerkgeboutjie in gebruik geneem word. Ds. Frans Lion Cachet was die eerste leraar (1865 – 1873).  In 1893 is die huidige kerkgebou in gebruik geneem. Dit is die oudste kerkgebou in KwaZulu-Natal wat vandag nog in gebruik is.
Ons seënwense aan almal wat oor die loop van jare in hierdie gemeentes ‘n geloofstuiste gevind het!
Inhoudsopgawe



[bookmark: _Rugby_ASM_1]Rugby ASM
Die spel wat ASM verlede week gespeel het, verloop verder so:

Kom ons kyk net vinnig na ’n paar balle wat uitgegee is – duidelik kan mens mos nou nie alles hier uitlig nie:
Die bestaande werk van die Algemene Taakspan Fondse is na ATF uitgegee en so die Algemene taakspan Regte se bestaande werk na ATR. Rondom veral ons predikante is heelwat balle laat loop na die nuwe Algemene Bevoegdheidsraad (ABR) terwyl die Bestuursraad baie los balle van sy eie sal moet oppik. Die argief (ATA) en kuratoria (AK) en Bybelvertaling moet ook balle hanteer wat regtig nie op die ASM en Algemene Sinode se speelveld hoort nie. Hulle is net in ’n beter posisie.
 
Moet ook nie die balle aan spelers soos die Verenigde Diensgroep Diens en Getuienis (VDDG) en die Taakspan Kommunikasie vir die Moderamen en die Lessenaar vir Publieke Getuienis (LPG) vergeet niet. Die Apostolicum, Missionale ekklesiologie, die bediening van sakramente, liturgie, liedere, doopherinnering, diversiteit, klein gemeentes grondhervorming, lidmaatbemagtiging en vele ander is ook op die veld, maar dis balle in die hande van ander persone of groepe. 
Die ASM self wil sy spelpatroon vir die volgende jaar of twee laat fokus op 6 prioriteite. Hierdie ses prioriteite is soos volg vasgestel: Tydens die laaste sittingsdag van die Sinode het die 380 afgevaardigdes 327  prioritiseringsvraelyste ingehandig. Die resultate hiervan het enkele duidelike tendense uitgelig en is deur die ASM geprioritiseer in die lig wat ons het (ook vanuit die Woord).

1. Belydenis.
Hier is die Belydenis van Belhar natuurlik veral ter sprake en ons sou graag die Luisterseisoen se prosesse en waardes wou aanwend as die DNA van ons gesprek oor Belhar. As mens op ‘n ander manier in hierdie losskrum ingaan kan daar ’n strafskop of twee volg. Dit wil mens nie as jy wil wen nie. 
Daarom moet die prosesse en materiaal oor Belhar eerlik en eenvoudig wees. Dit moet baie soepel en in samewerking met ander kerke en gelowiges wees terwyl ons regtig luister na God en na mekaar. Om hiermee te help is daar reeds ’n webforum geskep vir gesprek:  www.belydenisvanbelhar.co.za 
Daar sal ook eenvoudige studiedokumente volg terwyl sinodes gevra word om vir eers net terug te sit terwyl die bal nog in die skrum is. Dink solank geloofsonderskeidend saam oor hoe ons die bal moet speel wanneer dit uitkom, maar moenie nou van die kant af instorm nie. Die bal sal kom met ’n eenvoudige uitspel van die proses vorentoe wat Kobus (Algemene Sekretaris) namens die ASM se Dagbestuur eersdags sal laat loop. 
Wanneer die bal kom, maak asseblief gebruik van die ASM se taakspan vir advies oor die speel van die bal. In die taakspan is daar spelers uit elke Sinodale gebied. Ek self is al in beseringstyd en Frikkie het ingewillig om namens ons op te draf – maar die ASM is so tegemoetkomend dat hulle vir SW (op eie koste) ook as impakspeler sal gebruik. 
Hou die eerste Kerkbode van Februarie 2012 dop vir die volledige program rondom die hantering van Belhar in die tyd wat kom. Hou ook die “pos” dop vir ’n brief van die Dagbestuur (ASM) en wees op die uitkyk vir ’n DVD wat op pad is. Berei jou biddend voor vir die wedstryd wat kom en onthou in Wie se span ons speel.
 
1. Kerkhereniging
Die ASM se Dagbestuur gaan voor die einde van 2011 die Sinode se besluite oor kerkhereniging aan al drie die ander kerke afsonderlik verduidelik. In Maart 2012 tel die ASM die bal weer self op vir die volgende fase. Geduld is soos by Belhar (en in rugby) die ding wat nou die deurslag sal gee. 
Dit lyk op hierdie stadium asof die aangewese wedstrydplan sal wees dat die vier kerke se moderature so gou doenlik in 2012 bymekaar kom om te fokus op die volgende sake:

1. Stel vas waar die bal lê – waar staan ons kerke tans met mekaar?
1. Kry nuwe gesprekke aan die gang.
1. Kontrakteer ’n proses met duidelike uitkomste. 
1. Klaar die waardes uit waarmee ons vorentoe saam gaan werk – ons is tog saam op die veld en elkeen behoort tog sy medespelers voluit te kan vertrou sodat elkeen  net sy eie spel kan speel – daar moet ’n veilige ruimte vir elkeen wees. 
1. Werk met die beginsel dat alles nie kant en klaar hoef te wees voor daar in hereniging inbeweeg word nie – begin net. 
1. Hiervandaan behoort die verskillende kerke se Moderamens met ’n aantal ooreengekome verteenwoordigers deel van die wedstrydplan te wees. 
1. Ondertussen sal ’n taakspan uit die verskillende kerke ’n konsep-kerkorde saamstel om voor die Algemene Sinode van 2013 te lê as ’n moontlike prentjie van hoe een kerk vorentoe sou kon lyk. 
1. Die Dagbestuur sal alle FAQ (vrae wat gereeld gevra word) in oorleg met die ander drie kerke hanteer.
 
1. Menswaardigheid

In  KZN het ons op ‘n stadium byna morbied begin raak oor dit wat ons bestaansonsekerheid genoem het. Tans werk ons eerder vanuit ons sekerheid in Christus binne ons konteks en dis opmerklik hoeveel meer positiewe energie ons op die veld beleef. 
Die ASM sou waarskynlik ook kon speel met die armoedevraagstuk, maar dit insigself is negatief. Daarom wil ons graag fokus op die menswaardigheid van elke mens en binne hierdie positiewe energie dinge soos armoede en onderwys en wat nog meer holisties aanspreek.  
Maar soos in rugby sal die ASM hier ook kundiges van buite inroep – onder andere verteenwoordigers van VDDG (Verenigde Diensgroep vir Diens en Getuienis) vir Maart 2012 se Moderamenvergadering. Daar sal ook deurlopende gesprekke volg met die Sinodes, die ander kerke, ekumeniese vennote, ander ekumeniese liggame en akademiese instellings. 
Navorsingsmateriaal sal deurlopend gekommunikeer word en die totale armoedevraagstuk sal deurgans binne die dampkring van besinning oor menswaardigheid hanteer word. Met dit in gedagte sal daar opnuut gekyk word na die formulering van ‘n gefundeerde christelike antropologie wat ons binne die kerk as werksbasis kan gebruik. 

1. Die vestiging van ’n kultuur van gestuurdheid
Hierdie “mindset” is reeds sterk gevestig in die kerk maar moet beslis gekoester en selfs agressief uitgebou word. Daarom wil die ASM alles in ons vermoeë doen om in alles wat ons aanpak ’n kultuur van gestuurdheid te moduleer. 
Die kerk moet steeds ontdek waar God daagliks aan die werk is en juis daar met gawes en middele inval vir ons aandeel aan die opbou van God se ryk. In die proses moet daar ’n duidelike en gesonde balans gehandhaaf word tussen opbou en uitbou. Alle bestaande bronne, kundighede, prosesse en vennootskappe moet eenvoudig benut en gekoördineer word. Hierdie uiters belangrike saak om ’n kultuur van gestuurdheid uit te bou moet deel uitmaak van die hele kerkherenigingsproses. 

1. Volhoubare lewe (oa ekologie)
Mens kan nie op ’n veld speel wat disintegreer nie. Daarom het die ASM volhoubare lewe, wat ekologie insluit, hoog op die agenda. Volgende vergaderings gaan meer kwalitieit tyd daaraan gee.
 
1. Die bou van ’n gesprekskultuur
’n Goeie span moet op die veld kommunikeer, anders verloor hulle die bal. Aan kommunikasie en media en forums en netwerke en vennootskape sal ons in die kerk ernstig moet bly aandag gee. 
Aan die einde van elke wêreldbeker weet die deelnemende lande al lankal waar en wanneer die volgende wêreldbeker op die spel is. Nou ja, dit lyk vir my dit kan van 11 tot 14 Oktober 2013 in die Oos-Kaap plaasvind. Dit vind oor ’n naweek plaas om dit so vir afgevaardigdes makliker te maak ten opsigte van verlof en ook om die betrokke Sondag iets van ons onderlinge verbondenheid in Oos-Kaap te vier.
Ondertussen wil die ASM hard daaraan werk om gemeentes deel te laat wees van die proses op pad na die volgende Algemene Sinode. Gemeentes moet geloofsonderskeidend help besin oor dit wat op die tafel van die Algemene Sinode is. Die kommunikasiekanale is oop. Verder gee ons dringend aandag aan ‘n dinamiese proses tussen die Algemene Sinode en die streeksinodes.
Nou ja, dis ’n baie lang verslag oor ’n baie geseënde ASM-vergadering. Maar een ding staan vas: As ons die beker wil hooghou, moet ons die bal speel en nie die man nie. 
Pieter Raath. 

Inhoudsopgawe


[bookmark: _Evangelis_Albert_Murugan]Evangelis Albert Murugan – RCA
In 1946 het die Sinodale Sendingkommissie NGK Natal die sendingwerk onder die Indiërs as “komende van die Here” aanvaar, toe besluit is dat die kerkraad van Pietermaritzburg gemeente die werk sal onderneem met ondersteuning van die SSK.  Met die hulp van BL Mitchell en NJS de Bruin het die lekeprediker Albert Murugan gereelde byeenkomste vir die klompie gelowiges in Raisethorpe in Pietermaritzburg in sy huis gehou.   Heel  gou was daar ‘n klein, informele gemeente, waar eerwaarde MW Theunissen, wat toe aan die Zulu-sending verbonde was, dienste gehou het.
Hier het eerwaarde Theunissen dan ook op 26 September 1949 die hoeksteen vir die eerste kerkgebou (67 Delhistraat, Raisethorpe) gelê.  Kort daarna is ds. J Pretorius as voltydse sendeling ontvang. In 1955 oorhandig die voorsitter van die SSK ‘n “Getuigskrif-sertifikaat” aan lekeprediker Albert Murugan, waardeur die status van Evangelis aan hom toegeken word. Dit was nog lank voordat die eerste  gemeente  van die “Indian Reformed Church” (soos die RCA destyds genoem is) in 1957 gestig is. 
Deur die toegewyde werk van Albert Murugan het die “huisgemeente” aangegroei en uitgebrei. Daar was ook noue kontak met die huisgemeente wat as buitepos van Pietermaritzburg in Durban ontstaan en gegroei het. In 1959 was daar sprake van afsonderlike registers en verslae. Ook dat die “Poor Funds” plaaslik in die twee punte gehou en bestee sal word.  In 1964 is die gemeente in drie vertakkings verdeel:  Pietermaritzburg, Durban-Noord en Durban-Suid.  Dit het Albert Murugan se bediening heelwat vergemaklik, sodat hy al sy aandag kon wy aan die Jeugbediening wat hom baie na aan die hart gelê het.  Die gesellige byeenkomste met speletjies het baie jongmense getrek en binne ‘n jaar is die “Young Peoples Association” in Pietermaritzburg gestig.
In 1970 het Albert Murugan die aftree ouderdom bereik, maar die kerkraad het ‘n jaar-tot-jaar kontrak met hom aangegaan.  Die kerkraad het ‘n foto van hom aangevra, wat in die kerkgebou gehang sou word as herinnering aan die eerste evangelis van die Indian Reformed Church.  So het die geliefde “Uncle Murugan” voortgegaan om weekliks gebedsbyeenkomste in sy huis regoor die kerkgebou te hou en sy mense met toewyding en liefde te bedien.
Op Nuwejaarsdag 1981 is Albert Murugan op die ouderdom van 76 na ‘n siekbed in sy huis oorlede.
In die gemeente se afkondigingsboek staan die volgende:  “We thank the Lord for all the years that uncle Murugan worked in the Congregation, and laid the foudation for the whole Reformed Church in Africa in our country, with God’s help.”
KZN Argief

Inhoudsopgawe

